
Ashtadikpala Stuti

అష్టదిక్పాలస్తుతిః

తత్రాదౌ  విధాతారం ప్రతి  ప్రణామః —
ఆరూఢం స్కన్ధదేశం  మృదుసితవిపులం రాజహంసస్యయూనో

భారత్యాన్వాస్యమానం సనకముఖమహాయోగివృన్దైరమన్దైః   ।
శ్రీమత్తత్త్వావబోధే  వినిహితమతిభిః సేవ్యమానం విరిఞ్చిం

సేవే ప్రస్థానకాలోచితనవవిజయశ్రేయసే    భూయసే నః ॥ ౧॥
వాసవం ప్రతి  ప్రణామః
సార్ధం  శచ్యాధిరూఢం ధవలఘనతనుం నాగమైరావతాఖ్యం

దమ్భోలిం దైత్యదమ్భప్రశమనమురుదోస్తమ్భదేశే   దధానమ్ ।
రమ్భాద్యాధృతవాలవ్యజనజపవనాఙ్కూరలోలాంశుకాగ్రం

సేవే నాకాధినాథం సపది బహువిధశ్రేయసే  భూయసే నః ॥౨॥
అగ్నిం ప్రతి  ప్రణామః  –
ఆసీనం లోహితాంసే మణిఫలకనిభే స్వాహయాఛాయయేవ

జ్వాలైః  స్వైః  సప్తసఙ్ఖ్యైః  ప్రశమితతిమిరం  కామమష్టాసు  దిక్షు ।
శక్తిం  వ్యక్తౌజసం స్వాం రిపుమదదమనే ధారయన్తం కరాగ్రే

సేవే వైశ్వానరం  తం సపది బహువిధశ్రేయసే  భూయసే నః ॥ ౩॥
యమం ప్రతి  ప్రణామః -
సాకం ప్రాకమ్పమానే  గిరిశిఖర ఇవ శ్యామలా భిఖ్యదేవ్యా-
ఽదమ్రే విభ్రాజమానం  మహిషకులపతౌ సేవ్యమానం చ దూతైః  ।

దణ్డం  బ్రహ్మాణ్డభాణ్డోద్దలనపటుతరం     బాహుదణ్డే దధానం
సేవే ధర్మాభిధం తం సురమిహ వివిధశ్రేయసే  భూయసే నః ॥ ౪॥

నిరృతిం ప్రతి  ప్రణామః  -
తుఙ్గత్వఙ్గత్తురఙ్గం    గతిరయవిజితస్వాన్తవాతాణ్డజేశం

దీర్ఘాదేవ్యాధిరూఢం  కరభువి నిశితప్రాన్తకున్తం   వహన్తమ్ ।
రాజానం నైరృతానాం  పరివృతమభితోయాతుధానప్రధానైః 

సేవే ప్రస్థానకాలోచితనవవిజయశ్రేయసే    భూయసే నః ॥ ౫॥
వరుణం ప్రతి  ప్రణామః  -
దేవ్యాః శ్రీకాలికాయా  భుజశిఖరయుగవ్యాపృతోదగ్రబాహుం

యానం మాతఙ్గయానం  మకరమధిగతం వైరినాశాయ  పాశమ్ ।
ఆబిభ్రాణం  కరాగ్రే జలచర నివహైః  సేవ్యమానం జలేశం

సేవే ప్రస్థానకాలోచితనవవివిధశ్రేయసే    భూయసే నః ॥౬॥
వాయుదేవం ప్రతి  ప్రణామః  -
విద్యామధ్యేతుకామం కిల రభసగతైః  సన్నికృష్టం  కురఙ్గం

సమ్ప్రాప్తం యానమఙ్కాశ్రయణకుతుకినీమఞ్జనాం   రఞ్జయన్తమ్  ।
పాణౌ కుర్వాణముచ్చైర్ధ్వజమపి   చ జగత్ప్రాణభూతం సమీరం

సేవే ప్రస్థానకాలోచితనవవిజయశ్రేయసే    భూయసే నః ॥ ౭॥
కుబేరం ప్రతి  ప్రణామః -
సానన్దం  చిత్రలేఖాం  వివిధమణిమయైర్భూషణైర్భూషితాఙ్గీం  

నిధ్యాయన్తం నితాన్తం కరతలకలితోద్దామకౌక్షేయకం  చ ।
ఆరూఢంయానముచ్చైర్నరమపి  ధనదం కిన్నరోపాస్యమానం

సేవే ప్రస్థానకాలోచితనవవిజయశ్రేయసే    భూయసే నః ॥౮॥
ఈశానం ప్రతి  ప్రణామః  -
అన్యం సఞ్చారశీలం రజతగిరిమివ శ్వేతమానం సమన్తాద్

అధ్యారూఢం మహోక్షం తుహినగిరిసుతాశ్లేషదత్తావధానమ్  ।
సేనానీవిఘ్నరాజప్రమథగణశతైః   సేవితం శూలపాణిం

సేవే ప్రస్థానకాలోచితనవమహితశ్రేయసే    భూయసే నః ॥౯॥
స్తుతిపఠనఫలం -

ఇతి కౌశికరఙ్గనాథకౢప్తాం   సురనాథస్తుతిమన్వహం పఠన్ సన్ ।
లభతే పరమాం శ్రియం  ధరాయామిహ తేషాం కృపయా విధూతదోషః ॥ ౧౦॥

ఇతి (కౌశిక) రఙ్గనాథసూరివిరచితా  శ్రీ అష్టదిక్పాలస్తుతిః  సమాప్తా ।
స్తోత్రసముచ్చయః  ౨ (౮౯)

